
SOME ISSUES OF FINDING A CITIZEN AS MISSING AND DECLARING THEM AS 
DEAD 

Mamadjonov Temurali Barotjon oglu 
Head of the Chust District Internal Affairs Directorate, Captain 

Abstract. This article examines certain theoretical and practical issues related to the institution of recognizing a 
citizen as missing and declaring him or her deceased. In the context of globalization and technological 
development, the study analyzes the justification of statutory time limits for declaring a person deceased, the 
identification of cases of deliberate concealment, the content of the concept of an “interested person,” and the 
procedural legal status of creditors. Particular attention is paid to the mechanism of trust management of the 
missing person’s property and the difficulties in restoring property rights when a citizen declared deceased later 
returns. The article also assesses the compliance of current civil legislation with the principle of effective 
protection of human rights. Based on the analysis, scientifically grounded proposals for improving civil legislation 
are presented. 

Keywords: missing person, declaration of death, interested person, creditors, trust management, restoration of 
property rights. 

FUQARONI BEDARAK YOʻQOLGAN DEB TOPISH VA VAFOT ETGAN DEB 
EʼLON QILISHNING AYRIM MASALALARI 

Mamadjonov Temurali Barotjon oʻgʻli 
Chust tumani IIB TQX JQB boshligʻi, kapitan 

Annotatsiya. Mazkur maqolada fuqaroni bedarak yoʻqolgan deb topish va vafot etgan deb eʼlon qilish institutining 
ayrim nazariy va amaliy masalalari tahlil qilingan. Zamonaviy globallashuv va texnologik rivojlanish sharoitida 
ushbu institutni qoʻllashda yuzaga kelayotgan muammolar, xususan, vafot etgan deb eʼlon qilish uchun belgilangan 
muddatning asoslanganligi, qasddan yashirinish holatlarini aniqlash, “manfaatdor shaxs” tushunchasining 
mazmuni hamda kreditorlarning protsessual huquqiy maqomi yoritib berilgan. Shuningdek, bedarak yoʻqolgan 
shaxsning mol-mulkini ishonchli boshqarish mexanizmi, qaytib kelgan fuqaroning mulkiy huquqlarini tiklashdagi 
qiyinchiliklar va amaldagi qonunchilik normalarining inson huquqlarini samarali himoya qilish prinsipiga 
muvofiqligi tahlil qilingan. Maqolada fuqarolik qonunchiligini takomillashtirishga qaratilgan ilmiy asoslangan 
takliflar bayon etilgan. 

Kalit soʻzlar: bedarak yoʻqolgan fuqaro, vafot etgan deb eʼlon qilish, manfaatdor shaxs, kreditorlar, ishonchli 
boshqaruv, mulkiy huquqlarni tiklash. 

DOI: https://doi.org/10.47390/SPR1342V6I1Y2026N16  

Bugungi shiddatli rivojlanish, globallashuv jarayonlari va transport vositalarining keng 

tarqalishi sharoitida fuqaroni bedarak yoʻqolgan deb topish va vafot etgan deb eʼlon qilish 

masalasi dolzarb boʻlib bormoqda. Bu institut shaxsning mulkiy va shaxsiy nomulkiy huquqlari 

va manfaatlarini himoya qilishda muhim ahamiyatga ega. 

Amaldagi qonunchilik fuqaroni vafot etgan deb eʼlon qilish uchun uning yashash joyida 

uch yil davomida maʼlumot boʻlmasligi talab etiladi (FKning 36-m-moddasi). RF fuqarolik 

kodeksiga (RF GK 45-modda) koʻra, bu muddat besh yilni tashkil etadi [1. 78-b]. RFda avval bu 

https://doi.org/10.47390/SPR1342V6I1Y2026N16

muddat uch yil boʻlgani, hozirda esa telekommunikatsiyalar va texnologiyalar rivojlangan bir 

paytda besh yillik muddatning uzoqligi bir qator huquqiy muammolarni keltirib chiqargan. 

Oʻzbekiston qonunchiligida belgilangan uch yillik muddat, RF qonunchiligidagi besh yillik 

muddatga nisbatan qisqaroq va manfaatdor shaxslarning huquqlarini tezroq himoya qilish 

imkonini beradi. 

Bu oʻrinda savol tugʻiladi: Texnologik rivojlanish nuqtai nazaridan, Oʻzbekistondagi uch 

yillik muddat yetarlimi yoki uni qisqartirish mantiqan toʻgʻrimi? Ayrim olimlarning fikricha, 

hozirgi sharoitda bu muddatning uzoqligi muammo hisoblanadi [2. 218-b]. Muddatni saqlab 

qolish yoki qisqartirish yuzasidan ilmiy asoslarni keltirish muhim. 

Sud amaliyotida fuqaroning oilaviy yoki maishiy sabablarga koʻra qasddan yashirinishi 

yoki oiladan ketishi holatlari ham uchraydi, bu esa uning vafot etgan deb eʼlon qilinishiga olib 

kelishi mumkin. Sudning oldidagi asosiy masala — fuqaroning oʻlimi faktini aniqlash yoki uning 

sud yoki tergovdan qasddan yashirinayotgani haqida maʼlumot bor-yoʻqligini aniqlashdir.[3. 

73-b] 

A.M.Terenyak qasddan yashirinish holatini taxmin qilishga yetarlicha asoslar boʻlsa, 

sudlarga bunday shaxsni bedarak yoʻqolgan yoki vafot etgan deb topmaslik huquqini berish 

maqsadga muvofiq deb hisoblaydi9. Bunday vaziyatlarda bedarak yoʻqolgan shaxsni qidirish 

boʻyicha huquqni muhofaza qilish organlarining aniq va tezkor ishi talab etiladi. 

FPK 306-moddasiga “sudya ishni muhokamaga tayyorlashda ichki ishlar organlaridan 

nafaqat maʼlumot soʻrab oladi, balki fuqaroning qasddan yashirinishi yuzasidan asosli 

taxminlar mavjudligini aniqlash uchun alohida soʻrov yuborish” majburiyatini kiritish 

maqsadga muvofiq. 

OʻzR FPK 305-moddasiga koʻra, fuqaroni bedarak yoʻqolgan deb topish yoki vafot etgan 

deb eʼlon qilish toʻgʻrisidagi ariza manfaatdor shaxs tomonidan beriladi. Amaliyotda oila 

aʼzolari bedarak yoʻqolgan shaxsni bedarak deb topish jarayonini boshlamasligi, uning 

mulkidan uzoq vaqt davomida oʻz xohishlaricha foydalanishi holatlari koʻp uchraydi. Bu esa 

kreditorlarning mulkiy va shaxsiy nomulkiy huquqlarini buzadi.[4. 43-b] 

Bu oʻrinda kreditorlar ham manfaatdor shaxs sifatida ariza berish huquqiga egami? 

degan savol tugʻiladi. Nazariy jihatdan “manfaatdor shaxs” keng tushuncha boʻlsa-da, buni 

qonunda aniq belgilash talab etiladi. Kreditorlarga fuqaroni bedarak yoʻqolgan yoki vafot etgan 

deb topish tartibini qoʻzgʻatish huquqini toʻgʻridan-toʻgʻri berish imkoniyati mavjud boʻlishi 

lozim. Bu oʻzgartirish kreditorlarga mulkni ishonchli boshqaruv jarayonida ishtirok etish 

imkoniyatini beradi. Hatto kreditorlarni ishonchli boshqaruvchi sifatida koʻrib chiqish ham 

mumkin. 

FK 34-moddasiga koʻra, bedarak yoʻqolgan deb topilgan fuqaroning mol-mulkini doimiy 

suratda boshqarib turish zarur boʻlsa, bu mol-mulk sudning qaroriga muvofiq vasiylik va 

homiylik organi tomonidan belgilanadigan va ushbu organ bilan tuziladigan ishonchli 

boshqaruv toʻgʻrisidagi shartnoma asosida ish olib boradigan shaxsga topshiriladi. Ushbu mol-

mulkdan bedarak yoʻqolgan shaxs qonunga muvofiq boqishi kerak boʻlgan fuqarolarga taʼminot 

beriladi va uning soliqlar va boshqa majburiyatlar boʻyicha qarzlari toʻlanadi. Vasiylik va 

homiylik organi yoʻqolgan fuqaroning qayerdaligi toʻgʻrisida maʼlumot olingan kundan boshlab 

bir yil oʻtganga qadar ham uning mol-mulkini muhofaza qiluvchi shaxsni belgilashi mumkin. 

Bu oʻrinda qaysi mulk “doimiy boshqarib turish zarur boʻlgan mol-mulk” hisoblanishi va 

qaysi mulk “qimmatli koʻchar mulk” ekanligi FKda aniq koʻrsatilmagan. Natijada, qaysi mulkni 

ishonchli boshqaruvga berish kerakligi tushunarsiz boʻlib qoladi. Fikrimizcha, ishonchli 

boshqaruvni talab qiladigan mulk turlarining (masalan, qimmatli qogʻozlar, intellektual mulk 

obyektlari, koʻchmas mulk majmualari) ochiq roʻyxatini yoki taxminiy mezonlarini belgilash 

huquqni qoʻllash amaliyoti uchun foydali boʻladi. 

Vafot etgan deb eʼlon qilingan fuqaroning oʻlgan kuni qonuniy kuchga kirgan sud qarori 

hisoblanadi. Agar insonning halok boʻlishi muayyan baxtsiz hodisadan boʻlishi ehtimoli taxmin 

qilinsa, sud fuqaroning oʻlgan kunini uning taxmin qilingan halokat kuni deb topishi mumkin.[5. 

325-b] 

Birinchidan, shuni aytish kerakki, agar fuqaro nikohda boʻlgan va sudning oʻlim haqidagi 

qarori chiqarilganligi sababli nikoh bekor qilingan boʻlsa, bunday fuqaro mol-mulkni 

qaytarishni faqat oʻzining ulushi doirasida, xuddi ajralishdan keyingidek talab qilishi mumkin. 

Agar u vafot etgan deb eʼlon qilinganidan soʻng qaytib kelib, nikohni tiklashni xohlasa, ikkinchi 

tomon yangi nikohga kirmaganligini inobatga olgan holda, ikkala fuqaroning arizasi talab 

qilinadi. 

Ikkinchidan, xato tufayli vafot etgan deb eʼlon qilingan shaxsning mol-mulkini qaytarish 

masalasi noqonuniy oʻzga shaxs egaligidan mol-mulkni talab qilib olish normalari bilan 

chambarchas bogʻliq. Agar fuqaroning mol-mulkini qaytarib berishdan bosh tortilsa, u nima 

qilishi kerak? Bunday holda, u sudga vindikatsion daʼvo (mol-mulkni talab qilib olish haqidagi 

daʼvo) arizasi bilan murojaat qilishi kerak boʻladi. [6. 114-b] 

Fikrimizcha, fuqaroni bedarak yoʻqolgan deb topish va uni vafot etgan deb eʼlon qilish 

jarayoni murakkab protsessual harakat ekanligiga eʼtibor qaratishni istaymiz, chunki sudga 

berilgan arizada fuqaroning gʻoyib boʻlganligi yoki vafot etganligi faktini tasdiqlovchi tegishli 

dalillarni koʻrsatish zarur. Oʻlim va gʻoyib boʻlish faktlarini aniqlash masalalarini yoritib, 

fuqarolarning paydo boʻlishi (qaytib kelishi) oʻzi bilan yuqorida aytilgan muayyan oqibatlarni 

keltirib chiqarishini taʼkidlash lozim. 

Ushbu institut tahlilini oʻtkazib, biz amaldagi fuqarolik qonunchiligi bunday masalada 

isloh qilinishini talab qilmaydi degan xulosaga keldik. Biroq, bedarak yoʻqolgan deb eʼlon 

qilingan shaxslarni samarali qidirish masalasi dolzarbligicha qolmoqda. Bu holda, biz aholining 

daktiloskopik roʻyxatdan oʻtkazilishining ilmiy-texnikaviy taʼminotini takomillashtirishni zarur 

deb hisoblaymiz. Bu gʻoyib boʻlgan shaxslarni muvaffaqiyatli va tez topish imkonini beradi. 

FKning 37-moddasiga koʻra, vafot etgan deb eʼlon qilingan fuqaro qaytib kelgan yoki 

uning qayerda turganligi maʼlum boʻlgan taqdirda, uni vafot etgan deb eʼlon qilish haqidagi 

qaror sud tomonidan bekor qilinadi. Fuqaroni vafot etgan deb eʼlon qilish haqidagi qaror bekor 

qilinganidan keyin u har qanday shaxsdan bu shaxsga bepul oʻtib qolgan mavjud mol-mulkini 

oʻziga qaytarib berishni uch yil mobaynida sud orqali talab qilishga haqli, ushbu Kodeksning 

229-moddasi ikkinchi va toʻrtinchi qismlarida nazarda tutilgan hollar bundan mustasno. 

Agar vafot etgan deb eʼlon qilingan fuqaroning mol-mulki uning vorislari tomonidan 

uchinchi shaxslarga sotilgan boʻlib, bu shaxslar xarid narxini fuqaro qaytib kelgan paytgacha 

batamom toʻlamagan boʻlsalar, bu holda toʻlanmagan summani talab qilish huquqi qaytib 

kelgan fuqaroga oʻtadi. Vafot etgan deb eʼlon qilingan fuqaroning mol-mulkini haq toʻlashni 

nazarda tutadigan bitimlar asosida olgan shaxslar mol-mulkni vafot etgan deb eʼlon qilingan 

fuqaroning tirikligini bila turib sotib olganliklari isbotlansa, ular fuqaroga bu mol-mulkni 

qaytarib berishlari shart. Bunday mol-mulkni asli holida qaytarib berishning imkoni boʻlmasa, 

uning qiymati toʻlanadi. Agar vafot etgan deb eʼlon qilingan shaxsning mol-mulki meros huquqi 

boʻyicha davlatga oʻtgan va sotib yuborilgan boʻlsa, fuqaroni vafot etgan deb eʼlon qilish 

haqidagi qaror bekor qilinganidan keyin unga mol-mulkni sotishdan tushgan pul qaytarib 

beriladi. 

Demak, fuqaro qaytib kelganda, unga bepul oʻtib qolgan mavjud mol-mulkni sud orqali 

talab qilish huquqi beriladi. Tekin bitimlar boʻyicha yangi eganing huquqlari himoyalanmagan. 

Haq toʻlash evaziga tuzilgan bitimlar boʻyicha esa, qaytib kelgan shaxs yangi eganing sotib 

oluvchi uning tirikligini bilganini isbotlashi kerak. Amalda qaytib kelgan shaxsga oʻz mulkini 

toʻliq hajmda qaytarish deyarli imkonsiz. Bu inson huquqlari umumjahon deklaratsiyasining 

samarali huquqlarni tiklash haqidagi 8-moddasiga zid.[7. 13-b] 

Fuqarolik kodeksining fuqaroni bedarak yoʻqolgan deb topish va vafot etgan deb eʼlon 

qilish haqidagi normalarini asosiy takomillashtirish yoʻnalishlari: 

Kreditorlarga jarayonni qoʻzgʻatish huquqini aniq berish; 

Qasddan yashirinish holatlarida sudning vakolatlarini kengaytirish; 

Ishonchli boshqaruvga beriladigan mulk turlarini aniqlashtirish; 

Qaytib kelgan fuqaroning huquqlarini de-fakto samarali tiklash mexanizmlarini 

takomillashtirish. 

FKning 33-moddasi birinchi qismini quyidagi tahrirda bayon etish maqsadga muvofiq: 

33-modda. Fuqaroni bedarak yoʻqolgan deb topish 

Agar fuqaroning qayerdaligi haqida uning yashash joyida bir yil davomida maʼlumotlar 

boʻlmasa, qidiruv tadbirlari samarasiz boʻlganligi toʻgʻrisida ichki ishlar organlarining 

maʼlumotnomasi mavjud boʻlgan taqdirda manfaatdor shaxslarning arizasiga muvofiq sud 

bu fuqaroni bedarak yoʻqolgan deb topishi mumkin. Manfaatdor shaxslar qatoriga, agar 

ularning moliyaviy majburiyatlariga putur yetkazilgan boʻlsa, bedarak yoʻqolgan yoki 

vafot etgan deb eʼlon qilinishi soʻralayotgan shaxsning kreditorlari ham kiradi. 

FKning 34-moddasi ikkinchi qismini quyidagi tahrirda bayon etish maqsadga muvofiq: 

“34-modda. Fuqaroni bedarak yoʻqolgan deb topish oqibatlari 

Doimiy suratda boshqarib turish zarur boʻlgan mol-mulk jumlasiga, xususan, 

ulushlar, qimmatli qogʻozlar, tadbirkorlik faoliyatida foydalaniladigan koʻchmas mulk 

majmualari va boshqa tijorat ahamiyatiga ega boʻlgan aktivlar kiradi. 

FKning 37-moddasi birinchi qismini quyidagi tahrirda bayon etish maqsadga muvofiq: 

“37-modda. Vafot etgan deb eʼlon qilingan fuqaro qaytib kelishining oqibatlari 

Fuqaro qaytib kelgan taqdirda, unga bepul yoki haq toʻlash asosida oʻtib ketgan mol-

mulk, agar uchinchi shaxs uning tirik ekanligini bilmaganligi isbotlanmasa, qaytariladi.” 

